
	Առաջարկության հեղինակը
	Առաջարկության բովանդակությունը
	Եզրակացությունը

	1.
	ՀՀ ԱԳՆ
	Վերջին տարիներին Հայաստանի Հանրապետությունը շարունակել է ակտիվորեն համագործակցել Միավորված ազգերի կազմակերպության տարբեր ինստիտուտների, այդ թվում՝ ՄԱԿ Մարդու իրավունքների խորհրդի և ՄԱԿ Մարդու իրավունքների պայմանագրային մարմինների հետ։ 2019 թվականին Հայաստանը պատրաստվում է ընտրվել Մարդու իրավունքների խորհրդի անդամ, ինչը լրացուցիչ պատասխա​նատ​վություն է առաջ բերում մարդու իրավունքների ոլորտում ՀՀ միջազգային պարտա​վո​րությունների պատշաճ կատարման տեսանկյունից։ «Երեխայի իրավունքների մասին կոնվենցիայի՝ անհատական հաղորդումների ընթացակարգի վերաբերյալ» կամընտիր արձանագրությունը (այսուհետ՝ Արձանագրություն) ստորագրելու արդյունքում Հայաստանի Հանրապետությունը կկատարի ՄԱԿ Համընդհանուր պարբերական դիտարկման շրջանակներում ստանձնած հանձնառությունը։ Վավերացնելով Արձանագրությունը՝ Հայաստանը կստանձնի պարտավորություն ընդունել անհատական հաղորդումներ (կոմունիկացիաներ) «Երեխայի իրավունքների մասին կոնվենցիայի (Հայաստանի Հանրապետության համար ուժի մեջ է մտել 1993թ. հուլիսի 22-ին) և դրան կից երկու լրացուցիչ արձանագրությունների «Երեխայի իրավունքների մասին Կոնվենցիային կից` զինված հակամարտություններին երեխաների մասնակցությանը վերաբերող կամընտիր Արձանագրություն (Հայաստանի Հանրապետության համար ուժի մեջ է մտել 2005թ. մարտի  21-ին) և «Երեխայի իրավունքների մասին ՄԱԿ-ի կոնվենցիայի` մանկավաճառության, երեխաների մարմնավաճառության և մանկական պոռնոգրաֆիայի մասին կամընտիր Արձանագրություն (Հայաստանի Հանրապետության համար ուժի մեջ է մտել 2005թ. հուլիսի 3-ին) դրույթների խախտումների վերաբերյալ։ Արձանագրության վավերացումը թույլ կտա էլ ավելի ամրապնդել Հայաստանի ու ՄԱԿ Մարդու իրավունքների խորհրդի ու ՄԱԿ մարդու իրավունքների պայմանագրային մարմինների, մասնավորապես՝ Երեխայի իրավունքների հարցերով ՄԱԿ կոմիտեի հետ փոխգործակ​ցությունը՝ էլ ավելի բարձրացնելով մարդու իրավունքների ոլորտում ՀՀ միջազգային հեղինակությունը։
Արձանագրությունը ստորագրել է 51 պետություն, ուժի մեջ է մտել 44 պետության համար:

  
Հաշվի առնելով վերոգրյալը՝ ՀՀ արտաքին գործերի նախարարությունը «Երեխայի իրավունքների մասին կոնվենցիայի՝ անհատական հաղորդումների ընթացակարգի վերաբերյալ» կամընտիր արձանագրության ստորագրումը Հայաստանի Հանրապետության վարած արտաքին քաղաքականության նպատակահարմարության և Հայաստանի Հանրապետության վարած արտաքին քաղաքականությանը և ստանձնած  միջազգային պարտավորություններին դրա համապատասխանության տեսանկյունից գտնում է նպատակահարմար՝ միաժամանակ կարևորելով իրավասու գերատեսչության կարծիքը:


	Ի տնօրինություն

	2.
	ՀՀ ֆինանսների նախարարություն
	Արձանագրությունում Հայաստանի Հանրապետության համար ֆինանսական պարտավորություններ, ծախսերի ավելացում, ինչպես նաև եկամուտների նվազեցում նախատեսող դրույթներ առկա չեն:                                
	Ի տնօրինություն

	3.
	ՀՀ ոստիկանություն
	Առարկություններ և առաջարկություններ չկան

	Ի տնօրինություն

	4.
	ՀՀ տարածքային կառավարման և ենթակառուցվածքների նախարարություն
	   Ի պատասխան Ձեր գրության՝ հայտնում ենք, որ «Պետական գույքի կառավարման մասին» ՀՀ օրենքի կարգավորման շրջանակում «Երեխայի իրավունքների մասին» Կոնվենցիայի՝ հաղորդագրություններ ներկայացնելու կարգի վերաբերյալ կամընտիր Արձանագրությամբ Հայաստանի Հանրապետության համար գույքային պարտավորություններ նախատեսող դրույթներ առկա չեն։

Միաժամանակ տեղեկացնում ենք, որ Արձանագրության 6-րդ հոդվածի 1-ին մասով Հայաստանի Հանրապետության համար կարող է առաջանալ նաև գույքային պարտավորություն։
	Ընդունելի

	5.
	ՀՀ աշխատանքի և սոցիալական հարցերի նախարարություն
	ՀՀ աշխատանքի և սոցիալական հարցերի նախարարությունը կարևորում է ՄԱԿ-ի Գլխավոր ասամբլեայի 66-րդ նստաշրջանի 89-րդ լիագումար նիստում 2011 թվականի դեկտեմբերի 19-ին ստորագրված «Երեխայի իրավունքերի մասին» կոնվենցիայի՝ հաղորդագրություններ ներկայացնելու կարգի վերաբերյալ կամընտիր արձանագրությունը և գտնում է, որ դրա վավերացումն ամբողջությամբ համահունչ է երեխաների պաշտպանության ուղղությամբ վարվող պետական քաղաքականությանը։ Մասնավորապես, խոսքը իրավունքահենք քաղաքականության մասին է, որի շրջանակում առավելապես կարևորվում է  երեխաների մասնակցության իրավունքը։ Կարծում ենք կամընտիր արձանագրության դրույթները Էապես կնպաստեն այս ուղղությամբ  գործուն քայլերի իրականացմանը՝ պատշաճ ուշադրություն դարձնելով նաև անձնական  տվյալների  պաշտպանության խնդիրներին հաղորդագրություններ ներկայացնելու ընթացքում։ Ներկայում ընթացքում է «Երեխայի  իրավունքների մասին» ՀՀ օրենքի լրամշակումը և կամընտիր արձանագրության վավերացումն ավելի արդյունավետ կդարձնի այդ գործընթացը։ 

Սրանով Հայաստանի Հանրապետությունը միանում է այն 51 պետություններին, որոնք առաջնորդվում են երեխայի լավագույն շահերի սկզբունքով և ուշադրություն դարձնելով նրա տարիքին եւ հասունությանը, հաշվի առնելով երեխայի իրավունքները եւ տեսակետները՝ երեխաներին հնարավորություն են տալիս բողոքներ ներկայացնել իրենց իրավունքների խախտումների դեմ։ 

      Վավերացնելով արձանագրությունը՝ կամրապնդվի Հայաստանի ու ՄԱԿ մարդու իրավունքների խորհրդի ու ՄԱԿ մարդու իրավունքների պայմանագրային մարմինների, մասնավորապես՝ Երեխայի իրավունքների հարցերով ՄԱԿ կոմիտեի հետ փոխգործակ​ցությունը՝ էլ ավելի բարձրացնելով մարդու իրավունքների  պաշտպանության ոլորտում ՀՀ միջազգային հեղինակությունը։


	Ի տնօրինություն

	6.
	ՀՀ մարդու իրավունքների պաշտպան
	2011 թվականի դեկտեմբերի 19-ին ՄԱԿ-ի Գլխավոր ասամբլեայի 66-րդ նստաշրջանի 89-րդ լիագումար նիստում ընդունված «Երեխայի իրավունքերի մասին» կոնվենցիայի՝ հաղորդագրություններ ներկայացնելու կարգի վերաբերյալ կամընտիր արձանագրությունը (այսուհետ՝ Արձանագրություն) ստորագրվել է 51 պետության և ուժի մեջ է մտել 41 պետության համար:

Արձանագրությունը կարևոր երաշխիք է հանդիսանում երեխաների իրավունքների պաշտպանությանն ուղղված ներպետական, տարածաշրջանային, ինչպես նաև միջազգային մեխանիզմների ամրապնդման ու կատարելագործման համար, և երեխաների իրավունքների խախտման կապակցությամբ Երեխաների իրավունքների կոմիտեին (այսուհետ՝ Կոմիտե) բողոք ներկայացնելու հնարավորություն է ընձեռում:

Արձանագրությունն առանձնահատուկ է նրանով, որ դրանով նախատեսված կարգավորումներով՝ երեխան՝ որպես արժանապատվությամբ և զարգացող ունակություններով օժտված իրավունքների սուբյեկտ, կարող է իր իրավունքների խախտման վերաբերյալ անձամբ բողոք ներկայացնել Կոմիտեին: Այս առումով Արձանագրությունը լրացուցիչ երաշխիքներ է նախատեսում երեխաների իրավունքների պաշտպանության համար: Մասնավորապես, Արձանագրությունն առանձնահատուկ մասնակցային կարգավիճակ է շնորհում երեխաներին՝ հանդիսանալով լրացուցիչ երաշխիք երեխայի լսված լինելու իրավունքի իրացման համար: Երեխաների իրավունքների իրացման գործընթացում նրանց մասնակցային դերի կարևորումը կնպաստի ներպետական, տարածաշրջանային և միջազգային մակարդակում դրա խթանմանը և զարգացմանը:
Հատկանշական է, որ Արձանագրության համաձայն՝ այն վավերացրած պետություններից երեխաները կարող են իրենց խախտված իրավունքների վերաբերյալ բողոք ներկայացնել Կոմիտեին, եթե սպառվել են իրավական պաշտպանության բոլոր հասանելի ներպետական միջոցները կամ իրավական պաշտպանության միջոցների կիրառումը ոչ խելամիտ կերպով ձգձգվում է կամ հավանական չէ, որ կհանգեցնի արդյունավետ օգնության: Նշվածը ևս մեկ անգամ փաստում է Արձանագրությամբ նախատեսված գործընթացի իրավական պաշտպանության լրացուցիչ միջոց հանդիսանալու հանգամանքը: 

Արձանագրությամբ առանձնահատուկ ընդգծվում է երեխայի լավագույն շահի սկզբունքով առաջնորդվելու կարևորությունը, նշելով, որ երեխայի լավագույն շահը պետք է լինի առաջնային մտահոգություն, որը պետք է հարգել երեխայի իրավունքների խախտումների դեմ իրավական պաշտպանության միջոցների հետամուտ լինելիս, և որ իրավական պաշտպանության այդ միջոցները պետք է հաշվի առնեն երեխայի նկատմամբ զգայուն ընթացակարգերի անհրաժեշտությունը բոլոր մակարդակներում:
Արձանագրության ստորագրմամբ հնարավոր կդառնա Կոմիտեի կողմից դիրքորոշման, առաջարկությունների ներկայացման, հարցումների իրականացման և դրանց արդյունքների հրապարակման միջոցով նպաստել երեխաների իրավունքների վերաբերյալ հանրային իրազեկվածության բարձրացմանը: 
Բացի այդ, Արձանագրության ստորագրմամբ՝ Հայաստանի Հանրապետությունը Կոմիտեին գրավոր բացատրություններ կամ հայտարարություններ ներկայացնելու պարտավորություն կստանձնի՝ պարզաբանելով հարցը և իր կողմից տրամադրված իրավական պաշտպանության միջոցը, եթե այդպիսին առկա է: Այսինքն, չնայած այն հանգամանքին, որ Կոմիտեի առաջարկությունները ենթակա չեն պարտադիր կատարման, այնուամենայնիվ, Հայաստանի Հանրապետությունն իր իրավազորության ներքո գտնվող անձանց բողոքների վերաբերյալ Կոմիտեի կողմից ներկայացված տեսակետներին և առաջարկություններին պատշաճ ուշադրություն դարձնելու պարտավորություն կստանձնի: 
Կոմիտեին Արձանագրությամբ նախատեսված գործառույթներն իրականացնելու իրավասություն վերապահելով առավել կընդլայնվի Կոնվենցիայի և համապատասխան դեպքերում դրա՝ «Մանկավաճառության, երեխաների մարմնավաճառության և մանկական պոռնոգրաֆիայի մասին» և Կոնվենցիային կից՝ «Զինված հակամարտություններին երեխաների մասնակցության վերաբերյալ» կամընտիր արձանագրությունների կիրարկումը:

Հարկ է նաև նշել, որ Արձանագրության ստորագրումը նախատեսված է ՀՀ կառավարության 2017 թվականի մայիսի 4-ի թիվ 483-Ն «Մարդու իրավունքների պաշտպանության ազգային ռազմավարությունից բխող 2017-2019 թվականների գործողությունների ծրագիրը հաստատելու մասին» որոշմամբ հաստատված հավելվածով:  
Այսպիսով, Արձանագրության ստորագրումը Հայաստանի Հանրապետությունում երեխաների իրավունքների պաշտպանության ներպետական մեխանիզմներն ամրապնդելու և լրացնելու համար անկյունաքարային նշանակություն ունի:

Հաշվի առնելով վերոգրյալը՝ ՀՀ մարդու իրավունքների պաշտպանը նպատակահարմար է գտնում «Երեխայի իրավունքների մասին» կոնվենցիայի՝ հաղորդագրություններ ներկայացնելու կարգի վերաբերյալ կամընտիր արձանագրության ստորագրումը: 


	Ի տնօրինություն

